
Kirish. Deviant xulq-atvor doimo inson xatti-harakatlarining jamiyat yoki guruhlarda 

keng tarqalgan faoliyat turlari, me’yorlari, xulq-atvor qoidalari, gʻoyalari, munosabatlari, 

qadriyatlari oʻrtasidagi qandaydir nomutanosoblik bilan bogʻliqdir. Me’yorlar ijtimoiy tizimni 

muqarrar oʻzgarishlar sharoitida muvozanat holatida ushlab turuvchi mexanizmdir. Tabiiy va 

ijtimoiy fanlarda “me’yor” soʻzi tizimni saqlash va oʻzgartirish uchun ma’lum darajadagi yakun, 

oʻlchov ma’nosida tushuniladi. 

Adabiyotlar tahlili. Shunday qilib, ogʻishgan xatti-harakatlar jamiyatda qabul qilingan 

huquqiy va axloqiy me’yorlarga zid boʻlgan oʻzgarishlardir. Chunonchi, deviant harakatlar 

jamiyat tomonidan oʻrnatilgan me’yorlardan, shuningdek, ruhiy salomatlik, qonun, madaniyat 

va axloq me’yorlaridan ogʻishish (Y.M.Asadov, M.Isabayeva, I.S.Kon, D.I.Feldshteyn) [6; 7; 8; 9], 

muayyan vaqt oraligʻida ma’lum bir jamiyatning ijtimoiy istiqbollarini qondirmaydigan xatti-

harakatlar deviant harakat hisoblanadi (T. Shibutani, Neil J. Smelser) [10; 11]. 

Tabiiy savol tugʻiladi: Ijtimoiy me’yorlardan ogʻishish ehtimoli yuqori darajasining 

asosiy sabablari nima? Bunday sabablar quyidagilarda ifodalanadi:  

– ijtimoiy tengsizlik. Bu aholining koʻp qismini tashkil etadigan yoshlardagi qashshoq 

hayot darajasi hamda boy va kambagʻallarga, ishsizlikka, inqirozga, korrupsiyaga va 

boshqalarga jamiyatning tabaqalanishida aks ettirilishini ifoda etadi.  

– deviant harakatlarning ma’naviy va axloqiy omili jamiyatning nisbiy axloqiy hamda 

ma’naviy darajasida, ruhsizlik, materializm psixologiyasi, shaxsning yakkalanishi bilan 

ifodalanadi. Bozor iqtisodiyoti bilan jamiyat hayoti bozorga oʻxshaydi, unda hamma narsa sotib 

olinadi va sotiladi, mehnat hamda arzon ishchi kuchi va odam savdosi oddiy voqeaga aylanib 

qoldi. Degradatsiya va axloqning pasayishi ommaviy ichkilikbozlik, daydilik, giyohvandlik bilan 

shugʻullanishi, zoʻravonlik va qonunbuzarliklar bilan ifodalanadi; 

– atrof-muhit deviant xatti-harakatlarga xayrixohlik bilan munosabatda boʻladi. 

Koʻpgina yosh deviantlar notinch oilalar hisobiga toʻgʻri keladi. Oiladagi nosogʻlom turmush 

sharoiti va tarbiyasi, oʻqishdagi muvaffaqiyatsizliklar bilan bogʻliq boʻlgan bilimni egallashdagi 

muammolar, oʻquvchining atrofdagilar bilan muloqot oʻrnata olmasligi asosida yuzaga 

keladigan nizolar, sogʻligidagi turli psixofiziologik ogʻishishlar, binobarin, ruhiy inqiroz, 

yashash mazmunini yoʻqotishga olib keladi. 

Tadqiq va tahlil. Bugungi kunda deviant xatti-harakatlarning ma’lum bir shakllari 

belgilangan:  

Jinoyatchilik. Psixologiyada deviant harakatlarning kelib chiqishi, ya’ni oʻquvchi-

yoshlarning qonunbuzarliklarini tarbiyasi qiyin va pedagogik yoki ijtimoiy-madaniy 

qarovsizlikdan ekanligini izlash kerakligi bilan izohlanadi [2]. Agar kriminologiya bola jinoyat 

sodir etishining sabablari toʻgʻrisida savolga javob beradigan fan boʻlsa, pedagogika qayta 

tarbiyalash va pedagogik profilaktika choralari haqida, sotsiologiya ijtimoiy qonunlarning 

harakatlarini tadqiq qilsa, psixologiyaning vazifasi jinoyat sodir etishning psixologik 

mexanizmlarini aniqlashdan iborat. Tadqiqotchilar yoshlarning jinoyatlarni sodir etishiga olib 

kelishi mumkin boʻlgan quyidagi ichki ruhiy omillarni aniqlaydilar:  

•  tavakkalchilikka ehtiyoj;  

•  obroʻ-e’tibor, oʻz-oʻzini hurmat qilishga ehtiyoj; 

•  hissiy noturgʻunlik; 

•  tajovuzkorlik; 

•  xarakter aksentuatsiyasining mavjudligi; 

•  psixik rivojlanishidagi ogʻishish; 

•  oʻz-oʻzini hurmat qilishning pastligi; 

•  oʻz-oʻzini noadekvat baholash. 

 Oʻquvchilik davrida noqonuniy xatti-harakatlar yanada ongli va oʻzboshimchalik bilan 

amalga oshiriladi.  

Giyohvandlik – giyohvand moddalarni iste’mol qilish bilan bogʻliq sabablar va 

tekshiruvlar majmuasi uchun umumiy atamadir [10]. Asab tizimining holatiga keskin salbiy 

ta’sir koʻrsatuvchi narkotik moddalarning eng koʻp tarqalganlari – bu afyun, morfin, gashish, 

ogʻriq qoldiradigan dorilar. Yoshlar oʻrtasida giyohvandlikning keng tarqalgan sabablari 

quyidagilardir: 

•  ortiqcha, samarali mehnatga ajratilmagan vaqt; 

• Oilada bola nima bilan shugʻullanishini nazorat qilmaslik; 

• oiladagi ziddiyatli muhit va shu asosda bolada paydo boʻladigan hadik va taranglik; 

• ota-onalar, oilaning boshqa a’zolari tomonidan narkotik moddalarning iste’mol 

qilinishi; 

• narkotik moddalarni uyda saqlash; 

• narkotik avlodlilik; 

• ba’zi bolalarning biror narsaga erishish umidi ortidan amalga oshmagan tushkunlik 

holati. 

Tabiiyki, narkotikni qoʻllashga turtki, vaziyatning noyob darajada tasodifiyligidir, 

umumiy harakat, tashqi va ichki sabablarning uzviyligi bilan bogʻliq. Tasodifiylikni ham chetda 

qoldirish kerak emas. Shu bois, maktab ta’lim-tarbiya tizimining asosiy yoʻnalishi – barcha 

yoshdagi ‘quvchilar bilan profilaktika ishlarini olib borishdan iborat. Asosiy e’tibor bolalarni 

giyohvand moddalarni eng xatarli, deb bilishi, ularning kelajagiga mas’uliyat bilan 

munosabatda boʻlishni ta’minlash, ehtiyojlarini qondirishning gʻayritabiiy shakllarini shaxsiy 

qabul qilmasliklariga ishontirishga qaratilgan. 

Ichkilikbozlik. Butun dunyo boʻylab, voyaga yetmaganlar oʻrtasida spirtli ichimliklar 

iste’moli rivojlanmoqda. Bolalar va oʻquvchilarning spirtli ichimliklar iste’moli eng ogʻir 

ijtimoiy va pedagogik muammolardan biridir. Spirtli ichimliklar giyohvand moddalarga 

qaraganda asab tizimiga juda zararli boʻladi. Spirtli ichimliklar hamda alkogolizmga qarshi 

kurashning eng keng tarqalgan shakllari – ma’rifiy-pedagogik taqiqlovchi choralar sanaladi. 

Pedagogik-profilaktik harakatlar: 

•  maktab bayram tadbirlarida zaif tonik ichimliklardan foydalanishni taqiqlash; 

•  spirtli ichimliklarga qarshi kurashish guruhi terapiyasini oʻtkazish; 

•  boʻsh vaqtni mazmunli oʻtkazishning koʻplab boshqa usullari borligini doimo 

tushuntirish va koʻrsatish. 

Fohishabozlik. Oʻquvchilik davri jinsiy yetishuvning tezkor davri hisoblanadi, 

shuningdek, oʻquvchilik davri va yosh giperekseksualizm davri boshlanishi bilan keyingi davrga 

nisbatan jinsiy aloqaga qiziqish ortadi. Jamiyat fohishalik bilan qarshi kurashish uchun doimo 

yoʻl va vositalarni izlagan. Tarixda fohishalik siyosatiga nisbatan asosiy shakllar mavjud 

boʻlgan: taqiqlash, tartibga solish (roʻyxatga olish va tibbiy koʻrik), bekor qilish (taqiqlash va 

roʻyxatga olish boʻlmagan hollarda profilaktika, tushuntirish va tarbiya ishlarini olib borish). 

Tarixiy tajriba shuni anglatdiki, ushbu eng qadimgi kasb egalariga qarshi qaratilgan huquqiy va 

tibbiy tartib-qoidalar bu muammoni toʻliq hal qilmaydi. Amaliyot shuni koʻrsatadiki, 

jamiyatdagi ijtimoiy va ma’naviy oʻzgarishlar vaziyatni tubdan oʻzgartiradi. 

Suitsid (lotinchadan – oʻzini oʻldirish) – bu odamning oʻz hayotidan oʻzini ongli ravishda 

mahrum qilishdir. Oʻz-oʻzini vayron qiluvchi xatti-harakatlarning bir qator ketma-ketlikdagi 

keskin nuqtasi. Oʻz-oʻziga suiqasd qilish xulq-atvori – hayotdan mahrum etish toʻgʻrisidagi 

fikrlarining asosiy maqsadidir. Oʻz joniga qasd qilish xulq-atvori tarkibida – oʻz joniga qasd 

qilish harakati, holatlari, koʻrinishlari (fikrlar, niyatlar, his-tuygʻular, bayonotlar) mavjud. Yosh 

davri oʻz joniga qasd qilish xulq-atvorining xususiyatlariga sezilarli ta’sir koʻrsatadi. Masalan, 

oʻquvchilik yoshidagi inqiroz davrlari. Oʻquvchilar orasida oʻz joniga qasd qilish urinishlari 

boshqa yosh davrlarga qaraganda, ancha keng tarqalgan va ularning bir nechtasi oʻz 

maqsadlariga erishadi. 

Odatda, tengdoshlar va ota-onalar bilan oʻquvchilik oʻrtasidagi oʻzaro munosabatlarga 

nisbatan oʻz joniga qasd qilgan xatti-harakatlariga salbiy ta’sir koʻrsatishi mumkin. Afsuski, 

nisbatan kam oʻrganilgan yana bir muhim omil – bu oʻquvchi submadaniyatining ta’siri. 

Masalan, oʻquvchilarning xatti-harakati ularning kimgadir taqlid qilishlariga misol boʻla oladi. 

Oʻz joniga qasd qilish xatti-harakatlarini oldini olish bir qator vazifalarni hal qilishi mumkin: 

turli autoagressiv vositalariga kirishni cheklash va nazorat qilish, omillarni, xavfli guruhlarni 

nazorat qilish. Oʻz joniga qasd qilishning psixologik profilaktikasi, asosan, oʻz joniga qasd 

qilishni vaqtida aniqlay olish va yaqin odamlariga oʻz vaqtida yordam koʻrsatish boʻyicha 

trening shaklida amalga oshiriladi. 

Uydan qochishlar, daydilik. Autsayderlikning eng koʻzga koʻringan shakli daydilik 

hisoblanadi. Daydilikni xulq-atvordagi ogʻishishlik, deb tafsivlash mumkin, bu holat deviant 

xatti-harakatlarning boshqa turlari bilan ham bogʻliqdir: alkogolizm, giyohvandlik, 

jinoyatchilik. Daydilik insonga ma’naviy va psixologik zarar yetkazadi. Oʻquvchilarning uydan 

qochish sabablari, odatda, oila va oilaviy munosabatlardan mahrum, shuningdek, maktab bilan 

aloqalarning uzilishidan iborat boʻladi. Oʻquvchi oʻgʻil bolalar oʻrtasida uydan qochishlarning 

yashirin-hissiy shakli, oʻquvchi qizlarda esa namoyishkorona shakli tus oladi. Uydan qochishlar 

hech qanday tayyorgarliksiz yakka holda amalga oshiriladi. Yoshlarning tungi poyezd 

vokzallarida tunashlari, yarim och holda tartibsiz oziqlanishlariga toʻgʻri keladi, begonalar bilan 

oʻgʻirlik qilish, koʻpincha anglab yetmagan holda ijtimoiy xavfli jinoiy guruhga kiradilar, spirtli 

ichimliklar yoki giyohvand moddalarni iste’mol qiladilar. 

Qoʻrquv. Bolalar va oʻquvchilarda turli qoʻrquvlar (fobiya) paydo boʻlishi ularning yosh 

davrlariga xosligi bilan xarakterlanadi. Koʻpincha bu qorongʻulik, yolgʻizlik, ota-onalardan va 

yaqinlaridan ajralib qolingan nevrologik qoʻrquv hisoblanadi, bu esa oʻz navbatida inson 

salomatligiga ta’sirini kuchaytiradi. Bunday holatlar ular bilan tinchlantiruvchi suhbatlar orqali 

bir zumda oʻtib ketishi mumkin. Boshqa holatlarda ular qisqa muddatli, lekin davomiyligi bilan 

koʻp vaqtni tashkil etadigan shakllari ham mavjud. Bunday harakatlarning sababi uzoq davom 

etadigan, bolaning ruhiga shikast yetkazadigan vaziyatlar(jiddiy kasallik, maktabda yoki 

oiladagi keskin toʻqnashuvlar)ni koʻrsatish mumkin. Qoʻrquvlar miyada oʻrnashib qolgan fikr 

shaklida, miyada oʻrnashib qolgan fikr esa harakatlar koʻrinishida namoyon boʻladi. Miyada 

oʻrnashib qolgan fikr yuqumliligi oʻtkir narsalardan qoʻrqish, yopiq xona va duduqlanuvchi 

odamlarning gapirish qoʻrquvi kabilarda ustunlik qiladi. Bolalar va oʻquvchilarning qoʻrquvini 

yoʻqotish uchun psixokorreksiyali oʻyin texnologiyalari va usullarini qoʻllash mumkin. 

Vandalizm va graffiti. Vandalizm – buzgʻunchi xatti-harakatlarning bir turi [11]. 

Koʻpgina tadqiqotlar va statistik maolumotlarga koʻra, koʻp holatlarda vandalizm harakati 25 

yoshgacha boʻlgan yoshlar tomonidan sodir etilgan. Oʻquvchilar oʻrtasida oʻtkazilgan 

soʻrovlarga koʻra, vandalizmni sodir etishning keskin nuqtasi 11–13 yoshga toʻgʻri keladi. 

Vandal yoshlar oʻz tengdoshlari kabi bir xil intellektual rivojlanish darajasiga ega, ammo 

maktabdagi oʻzlashtirish ishlari ancha past boʻladi. Oʻtkazilgan tadqiqotlarga koʻra, 

vandallarning aksariyati inqiroz holatida boʻlganligi qayd etilgan. Jamoatchilikning fikriga 

koʻra, vandalizm, odatda, maqsadsiz, befoyda, noaniq xatti-harakatlarga oʻxshaydi. Vandalizm 

motivlarini aniqlash ijtimoiy-psixologik tadqiqotlarning eng asosiy vazifalaridan biri 

hisoblanadi. 

Olimlar taqdim etgan vandalizm motivlarining tasnifini koʻrib chiqamiz:  

Zerikish. Sabab – qiziqarli boʻlish istagi. Buning sababi – yangi taassurotlarni qidirish; 

taqiq va xavf bilan bogʻliq qiziqishlarni izlash. 

Tadqiqot. Buzgʻunchilikka qiziqishning maqsadi – tizimning qanday ishlashini tushunish 

istagi. 

Estetik hissiyot. Buzgʻunchilik ishlarining jismoniy jarayonini kuzatish yangi vizual 

tuzilmalarni yaratadi, ular yoqimli tuyuladi. 

Ekzistensional tadqiqot. Vandalizm oʻzini oʻzi tasdiqlash vositasi sifatida harakat qilishi 

mumkinligini tushuntiradi va kishilar diqqatini oʻziga jalb qiladigan jamiyatga ta’sir koʻrsatish 

imkoniyatini oʻrganadi (Gerostratning ajoyib misoli, ma’bud qasrini faqat shon-shuhrat uchun 

yoqib yuborgandi). 

Graffiti – bu oʻquvchilar va yoshlar orasida deviant harakatlarning oʻziga xos koʻrinishi 

[12]. Psixologiya nuqtayi nazaridan, graffiti insonning oʻzini namoyon qilish usuli hisoblanadi. 

Graffiti atamasi (italyancha grafiti – chizilgan) – qadimgi yozuvlar, asosan ichki belgilar, 

binoning devorlari, idishlar va boshqa buyumlardagi chizmalarni ifodalaydi. Pedagogik 

jihatdan oʻquvchi ijodkorligini toʻgʻri yoʻnaltirish  Graffitidagi buzgʻunchilik zarari 

vandalizmning boshqa turlari va zoʻravon jinoyatlar bilan taqqoslaganda, kichik, ahamiyatsiz, 

deviant xatti-harakatlarning nisbatan xavfsiz koʻrinishlaridir: 

•  shaxsiy va guruh identifikatori, rus tilidagi yozuvning ingliz tilida ijro etilishidagi 

yoshlarning submadaniyat tili; 

•  ijtimoiy va madaniy me’yorlarga qarshi norozilik; 

•  kurashish motivlari mazmunidagi yovuz reaksiyalar, raqobat va ramziy zoʻravonlik; 

• ijodkorlik motivlari; 

•  jinsiy motivlar; 

•  koʻngilochar motivlar 

Shunday qilib, umuman vandalizm va vandalizm turlaridan biri sifatidagi graffiti 

oʻquvchilar deviantliligining bir turi hisoblanadi [3]. 

Internet va kompyuter oʻyinlariga qaramlik – psixologik jihatdan ziddiyatli xatti-

harakatlar, surunkali dipressiya, real ijtimoiy munosabatlardan virtual olamni afzal koʻrish, 

jamiyatga moslasha olmaslik, ijtimoiy noqulaylik, internetdan foydalanish madaniyatining 

yoʻqolib borishi [1]; pedagogik voqelikda esa deviant xulqning shakllanishiga sabab boʻluvchi 

Internnet tarmogʻiga tobelik, tarmoqdan tayyor ishlanmalar, yechimlar toppish hisobiga 

topshiriqlarni mustaqil bajarmaslik natijasida oʻqish va bilim olishga befarq munosabatda 

boʻlish, uzoq vaqtdagi harakatsizlik natijasida oʻquvchining jismoniy rivojlanishida salbiy ta’sir 

xavfi kuchayadi.  

Xulosa. Shuni alohida ta’kidlash joizki, ota-ona, oʻqituvchi va maktab amaliyotchi 

psixologlari ham oʻquvchilar bilan ishlashda deviant xulq-atvorni e’tiborga olish kerak, degan 

xulosaga kelish mumkin. Oʻquvchilarning deviant harakatlariga olib keladigan omillarning 

paydo boʻlishi bilan kattalarning toʻgʻri xatti-harakati orqali ushbu muammolarni erta 

shakllanish bosqichida hal qilishga yordam beradi.  

Oʻquvchilar huquqbuzarligi va jinoyatchiligi oʻtmishda va hozirda ham dolzarb 

muammolardan biri boʻlib kelgan. Kelajakda ham shunday boʻlib qoladi, chunki oʻquvchilar 

millatning, xalqning, davlatning kelajagini belgilab beruvchi kuchdir. Oʻquvchilar huquqbuzarligi va 

jinoyatchiligining yana bir ahamiyatli jihati shundaki, u barvaqt profilaktikaning asosiy 

obyektlaridan biri hisoblanadi.  

Shu bilan birgalikda respublikamiz ayrim hududlarida tarbiyasi ogʻir, deviant xulqli, 

jinoyat sodir etishga moyil oʻquvchilar, ularning ota-onalari toʻgʻrisidagi ma’lumotlarni toʻliq 

jamlab, tahlillari olib borilmayotganligi, oʻquvchilarning tarbiyasiga salbiy ta’sir koʻrsatayotgan 

shaxslar va shart-sharoitlarni muntazam oʻrganilmayotganligi, bunday oʻquvchilar toʻgʻrisida 

ichki ishlar organlariga rasmiy xabar berib borish amaliyoti talab darajasida yoʻlga 

qoʻyilmaganligi bu boradagi ishlarga salbiy ta’sirini koʻrsatmoqda. Bu holat tadqiqot avvalida 

oʻrganilgan ma’lumotlardagi raqamlarning ifodalanishida oʻz aksini topgan. 

